
Konklabea 

Aitzpea Leizaola 

Iragarritako heriotzaren kronika zatekeen. Komunikabideen jarraipen erabatekoa ikusita, Vatikanoak baliabide guztiak erabiltzen dituela erakutsi digu, zerutik baino lurretik gertuago dagoela erakutsiz. Aita Santuaren heriotzaren inguruko muntaia mediatikoak propagandaren eta publizitatearen muga guztiak gainditzen ditu. Eliza eta estatuaren arteko banaketa, estatu modernoaren ezaugarri dena, lausotzen ez ezik desagertzen ikusi dugu egun hauetan. Espainiako telebista kate publikoak ditugu horren adierazle gorena. ETB ez da atzean gelditu. 

Aita Santuaren agoniari hiletaren antolaketak hartu dio txanda. Panegiriko eta laudorioak txutxu-mutxu programak ordezkatu dituzte, inongo lotsarik gabe. Milioika lagunen etxeetara heltzeko modua ez baita alferrik galtzeko aukera, ez horixe. Hala, Vatikanoaren barne funtzionamendua, Eliza katolikoaren hierarkia, liturgiaren xehetasunak, errituen nondik norakoak, sinboloen esanahiak... guztiak ezagutzeko aukera izan dugu larunbataz geroztik, nahi eta nahi ez. Lanak aurrez prestatuta edukitzeak baditu bere bentajak. Eta oraindik ere falta zaizkigun lezioak.Estatuak luto egun ofiziala izendatzeak hautsak harrotu ditu Frantzian. Eliza eta estatuaren arteko banaketak Espainian baino askoz ere indar handiago du. Laikotasuna errepublikaren balio gorenetakoa da. Eta halere. Azken hamarkada honetan Espainiako estatuaren bilakaeran ikusten ari garenak ikusita, estatuaren teoria klasikoak errebisatzea komeniko litzateke. Botere banaketa ez ezik, Eliza eta estatuaren arteko harremanari dagokionez ere ikusi beharra dago zertan geldituko den hezkuntza erreforma berriak erlijioarekiko duen planteamendua bada zer aztertua eta.Munduko estatu txikieneko estatuburu den Aita Santuaren hautaketa prozesua ikusmiran izango da datozen asteetan. Erroma beste behin ere munduaren zilbor bilakatu zaigu. Vatikanoaren historia Europako instituzio garrantzitsu den Eliza katolikoak zer-nolako botere jokoa erabili duen aztertzeko adibide ezin hobea genuke, horretarako historialariek behar besteko dokumentazioa eskuratzerik balute betiere. Aita Santuak giltzarri izan dira horretan. Azkenak teknologia berriek eskaintzen dituzten baliabideak maisuki erabiltzen jakin du. Tradizioaren aitzakian, bada besterik: konklabearen izaera itxi eta sekretuak jokoan dagoenaren neurria ematen digu: behinola bezala, sekretupeko aliantzak, influentzia eremu eta indar neurketa ariketa ikaragarriak baitaude jokoan. Oraingoan ere, misterioz inguraturik ageri zaigu konklabea. Eta ez dira erlijioaren misterio santuak preseski. 

